
هه‌نده‌ك به‌نده‌‌كانی سه‌باره‌ت به‌ له‌‌ئاوهه‌ڵكێشان           له‌ كتابی ئینجیلی پیرۆز

مه‌رقۆس 1: 4 یه‌حیا له‌ چۆڵه‌وانی ده‌ركه‌وت و خه‌ڵكی له‌ئاوهه‌ڵده‌كێشا، جاڕی له‌ئاوهه‌ڵكێشانی تۆبه‌كردنی ده‌دا بۆ گوناه‌ به‌خشین.

لۆقه 3:  16 یه‌حیا وه‌ڵامی هه‌مووانی دایه‌وه‌: (من له‌ ئاوتان هه‌ڵده‌كێشم، به‌ڵام یه‌كێك دێت له‌ من به‌تواناتره‌، ئه‌وه‌ی من شایسته‌ نیم ئاوه‌زێنه‌ی سۆله‌كانی بكه‌مه‌وه‌، ئه‌و له‌ ڕۆحی پیرۆز و به‌ ئاگر باپتیزتان ده‌كات.  

مه‌تا 3:  6 له‌سه‌ر ده‌ستی ئه‌و له‌ ڕووباری ئوردون له‌ئاوهه‌ڵده‌كێشران و دانیان به‌ گوناهه‌كانیان ده‌نا. 13 ئینجا عیسا له‌ جه‌لیله‌وه‌ هاته‌ ئوردون، تاكو له‌سه‌ر ده‌ستی یه‌حیا له‌ئاوهه‌ڵبكێشرێت. 14 به‌ڵام یه‌حیا ده‌یویست ڕایگرێت و ده‌یووت: (من پێویستیم به‌وه‌یه‌ له‌سه‌ر ده‌ستی تۆ له‌ئاوهه‌ڵبكێشرێم، كه‌چی تۆ دێیت بۆ لای من؟) 16 كاتێ عیسا له‌ئاوهه‌ڵكێشرا، یه‌كسه‌ر له‌ ئاوه‌كه‌ هه‌ڵستایه‌وه‌. ئه‌وه‌بوو ئاسمانی بۆ كرایه‌وه‌ و بینی ڕۆحی خودا وه‌ك كۆترێك نیشته‌وه‌ و هاته‌ سه‌ری. 17 ده‌نگێكیش له‌ ئاسمانه‌وه‌ فه‌رمووی: (ئه‌مه‌ كوڕی خۆشه‌ویستمه‌، ئه‌وه‌ی پێی دڵشادم.) 

مه‌تا 28:  16 ئیتر یازده‌ قوتابییه‌كه‌ چوونه‌ جه‌لیل، بۆ ئه‌و كێوه‌ی عیسا فه‌رمانی پێ‌دابوون. 17 كاتێ بینییان كڕنۆشیان بۆ برد، به‌ڵام هه‌ندێكیان گومانیان كرد. 18 عیسا لێیان نزیك‌بۆوه‌ و قسه‌ی بۆ كردن: (هه‌موو ده‌سه‌ڵاتێكم له‌ ئاسمان و له‌سه‌ر زه‌وی دراوه‌تێ. 19 كه‌واته‌ بڕۆن، هه‌موو نه‌ته‌وه‌كان بكه‌نه‌ قوتابی، به‌ ناوی باوك و كوڕ و ڕۆحی پیرۆز له‌ئاویان‌هه‌ڵبكێشن، 20 فێریان بكه‌ن هه‌موو ئه‌وه‌ی فه‌رمانم پێ كردوون بیپارێزن. ئه‌وه‌تا من هه‌موو ڕۆژێك له‌گه‌ڵتانم، تاكو كۆتایی ڕۆژگار.)

كرداری نێردراوان 8 :  12 به‌ڵام كاتێ فیلیپۆس موژده‌ی له‌مه‌ڕ پاشایه‌تی خودا و ناوی عیسای مه‌سیحی پێ‌دان، باوه‌ڕیان كرد، ژن و پیاویش له‌ئاوهه‌ڵكێشران.

كرداری نێردراوان 16: 13 له‌ شه‌ممه‌دا چووینه‌ ده‌ره‌وه‌ی شار بۆ سه‌ر ڕووبار، له‌و بڕوایه‌دا بووین له‌وێ نوێژ بكرێت. ئینجا 

دانیشتین و له‌گه‌ڵ ئه‌و ژنانه‌ی كۆببوونه‌وه‌ قسه‌مان كرد. 14 له‌ شاری سیاتیرا ژنێكی خواپه‌رست به‌ ناوی لیدیا گوێی ده‌گرت، بازرگانی كوتاڵی گرانبه‌ها بوو. خوداوه‌ند دڵی كرده‌وه‌ تاكو سه‌رنج بداته‌ قسه‌كانی پۆڵۆس. 15 كاتێ خۆی و خاوخێزانی له‌ئاوهه‌ڵكێشران، پاڕایه‌وه‌: (ئه‌گه‌ر بڕیارتان داوه‌ من باوه‌ڕدارم به‌ خوداوه‌ند، وه‌رنه‌ ماڵه‌كه‌م و بمێننه‌وه‌.) ئیتر ناچاری كردین.


كرداری نێردراوان 16: 29 ئه‌ویش داوای ڕووناكی كرد، چووه‌ ژووره‌وه‌ و ده‌له‌رزی، له‌به‌رده‌م پۆڵۆس و سیلا چۆكی دادا. 30 ئه‌وسا بردنییه‌ ده‌ره‌وه‌ و وتی: (گه‌وره‌كانم، پێویسته‌ چی بكه‌م تاكو ڕزگارم بێت؟)


31 وتیان: (باوه‌ڕ به‌ عیسای خوداوه‌ند بهێنه‌، خۆت و ماڵه‌كه‌ت ڕزگارتان ده‌بێت.) 32 جا به‌ وشه‌ی خوداوه‌ند بۆ خۆی و هه‌موو ئه‌وانه‌ی له‌ ماڵه‌كه‌ی‌دا بوون دووان. 33 ئیتر له‌و كاته‌ی شه‌و بردنی و برینه‌كانی تیماركردن، یه‌كسه‌ر خۆی و هه‌موو خێزانه‌كه‌ی له‌ئاوهه‌ڵكێشران. 34 ئینجا بردنییه‌ ماڵ و خواردنی بۆ دانان، خۆی و هه‌موو خێزانه‌كه‌ی زۆر دڵشادبوون، كه‌ باوه‌ڕیان به‌ خودا هێنابوو.

كرداری نێردراوان 19: 3 وتی: (كه‌واته‌ به‌ چی له‌ئاوهه‌ڵكێشران؟)  وتیان:  (به‌ له‌ئاوهه‌ڵكێشانه‌كه‌ی یه‌حیا.)


4 پۆڵۆس وتی: (له‌ئاوهه‌ڵكێشانه‌كه‌ی یه‌حیا له‌ئاوهه‌ڵكێشانی تۆبه‌كردن بوو، به‌ خه‌ڵكی ده‌ووت باوه‌ڕ بهێنن به‌وه‌ی له‌دوای دێت، واتا به‌ عیسا.) 5 كاتێ ئه‌مه‌یان بیست به‌ ناوی عیسای خوداوه‌ند له‌ئاوهه‌ڵكێشران.

كرداری نێردراوان 2:  37 كاتێ گوێیان لێ‌بوو، كاری كرده‌ سه‌ر دڵیان، به‌ په‌ترۆس و نێردراوانی دیكه‌یان وت: (برایان، چی بكه‌ین؟)


38 په‌ترۆس وه‌ڵامی دانه‌وه‌: (تۆبه‌ بكه‌ن، با هه‌ریه‌كه‌تان به‌ ناوی عیسای مه‌سیحه‌وه‌ له‌ ئاو هه‌ڵبكێشرێت بۆ لێخۆشبوونی گوناهه‌كانتان و دیاری ڕۆحی پیرۆز وه‌رده‌گرن.

رۆما 6: 1 باشه‌ چی بڵێین؟ ئایا له‌ گوناه‌ به‌رده‌وام بین تاكو نیعمه‌ت زیاد بێت؟ 2 نه‌خێر! ئێمه‌ كه‌ سه‌باره‌ت به‌ گوناه‌ مردین، ئیتر چۆن تیای‌دا بژین؟ 3 ئایا نازانن هه‌موومان كه‌ له‌ عیسای مه‌سیح‌دا له‌ئاوهه‌ڵكێشراین، له‌ مردنه‌كه‌ی‌دا له‌ئاوهه‌ڵكێشراین؟ 4 بۆیه‌ به‌ له‌ئاوهه‌ڵكێشان له‌گه‌ڵ ئه‌و بۆ مردن نێژراین، تاكو چۆن مه‌سیح له‌نێو مردووان به‌ شكۆی باوكه‌كه‌وه‌ هه‌ڵستایه‌وه‌، ئێمه‌ش له‌ نوێیه‌تی ژیان‌دا بژین. 


5 چونكه‌ ئه‌گه‌ر له‌ شێوه‌ی مردنه‌كه‌ی له‌گه‌ڵی‌دا یه‌كمان گرتبێت، له‌ هه‌ڵستانه‌وه‌كه‌شی ئاوا ده‌بین. 6 ئه‌مه‌ ده‌زانین: مرۆڤه‌ كۆنه‌كه‌مان له‌گه‌ڵ ئه‌و له‌ خاچ درا، تاكو له‌شی گوناهبار په‌كی بكه‌وێت، چیتر كۆیله‌ی گوناه‌ نه‌بین - 7 چونكه‌ ئه‌وه‌ی مرد له‌ گوناه‌ ئازاد كراوه‌. 


8 به‌ڵام ئه‌گه‌ر له‌گه‌ڵ مه‌سیح مردووین، باوه‌ڕمان هه‌یه‌ له‌گه‌ڵ ئه‌ویش ده‌ژین، 9 ده‌زانین مه‌سیح كه‌ له‌نێو مردووان‌دا هه‌ڵستێندرایه‌وه‌، نامرێته‌وه‌. ئیتر مردن به‌سه‌ری‌دا سالار نییه‌. 10 چونكه‌ ئه‌و مردنه‌ی مرد، به‌ جارێك سه‌باره‌ت به‌ گوناه‌ مرد. به‌ڵام ئه‌و ژیانه‌ی ده‌ژیێت بۆ خودا ده‌ژیێت. 11 ئێوه‌ش سه‌باره‌ت به‌ گوناه‌ خۆتان به‌ مردوو دابنێن، به‌ڵام بۆ خودا زیندوو له‌ عیسای مه‌سیح‌دا.

كۆلۆسی 2: 9 چونكه‌ ته‌واوی خودایه‌تی له‌ مه‌سیح‌دا نیشته‌جێیه‌، به‌ له‌شی خۆی، 10 ئێوه‌ش له‌ودا گه‌یشتوونه‌ته‌ ته‌واوه‌تی، ئه‌وه‌ی سه‌ری هه‌موو سه‌رۆكایه‌تی و ده‌سه‌ڵاتێكه‌. 11 له‌ویش‌دا خه‌ته‌نه‌كران كه‌ به‌ ده‌ست نییه‌، به‌ داماڵینی گۆشتی جه‌سته‌، به‌ خه‌ته‌نه‌كردنی مه‌سیح. 12 له‌ له‌ئاوهه‌ڵكێشانی‌دا له‌گه‌ڵی نێژران، له‌گه‌ڵ ئه‌ویش هه‌ڵستانه‌وه‌ به‌هۆی باوه‌ڕتان به‌ توانای خودا، كه‌ له‌نێو مردووان هه‌ڵیستانده‌وه‌. 


13 ئێوه‌ش به‌هۆی گوناه‌ و خه‌ته‌نه‌ نه‌كردنی جه‌سته‌تان مردووبوون، له‌گه‌ڵ مه‌سیح‌دا زیندووی كردنه‌وه‌، له‌ هه‌موو گوناهه‌كانمان خۆشبوو. 14 ئه‌و تۆماره‌ی سڕییه‌وه‌ كه‌ له‌ ئه‌ركه‌كان له‌سه‌رمان بوو، له‌ دژی ئێمه‌ بوو، له‌م نێوه‌نده‌ هه‌ڵیگرت و به‌ خاچه‌وه‌ بزماركوتی كرد. 15 سه‌رۆكه‌كان و ده‌سه‌ڵاتدارانی چه‌ككرد و به‌ ئاشكرا كردنییه‌ په‌ند، له‌ خاچ‌دا به‌سه‌ریان‌دا زاڵبوو. 


مه‌رقۆس 16: 15 پێی فه‌رموون: (بڕۆنه‌ هه‌موو جیهان و ئینجیل بۆ هه‌موو به‌دیهێنراوان جاڕبده‌ن. 16 ئه‌وه‌ی باوه‌ڕ ده‌هێنێ و له‌ئاوهه‌ڵده‌كێشرێ ڕزگاری ده‌بێت، ئه‌وه‌ش كه‌ باوه‌ڕ ناهێنێ، تاوانبار ده‌كرێت. 17 ئه‌وانه‌ی باوه‌ڕ ده‌هێنن ئه‌م نیشانانه‌یان له‌گه‌ڵ ده‌بێت، به‌ ناوی من ڕۆحی‌پیس ده‌رده‌كه‌ن و به‌ زمانی نوێ ده‌دووێن، 18 به‌ ده‌ستیان مار ده‌گرن، ئه‌گه‌ر ژه‌هرێكی كوشنده‌ش بخۆنه‌وه‌ زیانیان پێ ناگات، ده‌ست له‌سه‌ر نه‌خۆش داده‌نێن و چاك ده‌بنه‌وه‌.) 


1 كۆرنسۆس 12: 12 چونكه‌ وه‌ك له‌ش یه‌كه‌ و ئه‌ندامی زۆری هه‌یه‌، هه‌موو ئه‌ندامانی له‌ش له‌گه‌ڵ زۆرییان یه‌ك له‌شن، مه‌سیحیش ئاوا. 13 چونكه‌ هه‌موومان به‌ یه‌ك ڕۆح بۆ یه‌ك له‌ش له‌ئاوهه‌ڵكێشراین، جوله‌كه‌ یان یۆنانی، كۆیله‌ یان ئازاد، هه‌موومان یه‌ك ڕۆحمان پێ‌درا بیخۆینه‌وه‌. 


كرداری نێردراوان 22:  15 چونكه‌ تۆ بۆ هه‌موو خه‌ڵك ده‌بیته‌ شایه‌تی ئه‌و، به‌وه‌ی بینیت و بیستت. 16 ئێستا بۆ خۆت دواده‌خه‌یت؟ هه‌سته‌ له‌ئاوهه‌ڵبكێشرێ و به‌ پاڕانه‌وه‌ به‌ ناوی ئه‌و گوناهه‌كانت بشۆره‌وه‌."

دان پیانان


1 كۆرنسۆس 15: 3 چونكه‌ ئه‌وه‌م پێ‌دان كه‌ یه‌كه‌مین و گرنگترینه‌ و منیش وه‌رم گرتبوو: كه‌وا مه‌سیح له‌ پێناوی گوناهه‌كانمان مرد به‌گوێره‌ی نووسراوه‌كان، 4 ئه‌و نێژرا و له‌ ڕۆژی سێیه‌م هه‌ڵستایه‌وه‌ به‌گوێره‌ی نووسراوه‌كان، 5 ئینجا بۆ په‌ترۆس و دوایی بۆ دوازده‌ قوتابییه‌كه‌ی ده‌ركه‌وت. 6 پاش ئه‌وه‌ به‌ یه‌ك جار بۆ زیاتر له‌ پێنج سه‌د له‌ خوشك و برایان ده‌ركه‌وت، زۆرینه‌یان تا ئێستا ماون، به‌ڵام هه‌ندێكیان نووستوون، 7 دوای ئه‌وه‌ بۆ یاقوب ده‌ركه‌وت، ئینجا بۆ هه‌موو نێردراوان، 8 پاش هه‌مووان بۆ منیش ده‌ركه‌وت، من وه‌ك منداڵێكی له‌ كاتی نائاسایی له‌دایكبوو بووم. 


رۆما 10:  8 به‌ڵام (ئه‌م ڕاستودروستییه‌ی به‌ باوه‌ڕه‌) چی ده‌فه‌رمووێ؟ {وشه‌كه‌ لێت نزیكه‌، له‌سه‌ر زمانته‌ و له‌ دڵت دایه‌}، ئه‌وه‌ش وشه‌ی باوه‌ڕه‌ كه‌ ڕایده‌گه‌یه‌نین. 9 چونكه‌ ئه‌گه‌ر به‌ ده‌مت دانت پیانا عیسا خوداوه‌نده‌ و به‌ دڵ باوه‌ڕت كرد كه‌ خودا له‌ناو مردووان هه‌ڵیستانده‌وه‌، ڕزگار ده‌بیت. 10 له‌به‌ر ئه‌وه‌ی به‌ دڵ باوه‌ڕهێنان ئه‌نجامه‌كه‌ی بێ‌تاوانبوونه‌، به‌ ده‌م دانپیانان ئه‌نجامه‌كه‌ی ڕزگارییه‌. 11 وه‌ك ئه‌وه‌ی نووسراوه‌كه‌ ده‌فه‌رمووێ: {هه‌ر كه‌سێك باوه‌ڕی پێ بهێنێت، شه‌رمه‌زار نابێت.} 12 چونكه‌ جیاوازی له‌نێوان جوله‌كه‌ و یۆنانی نییه‌، له‌به‌ر ئه‌وه‌ی هه‌مان خوداوه‌نده‌ بۆ هه‌مووان، ده‌وڵه‌مه‌نده‌ بۆ هه‌موو ئه‌وانه‌ی لێی ده‌پاڕێنه‌وه‌. 13 چونكه‌ {هه‌ر كه‌سێك به‌ ناوی خوداوه‌نده‌وه‌ بپاڕێته‌وه‌ ڕزگاری ده‌بێت.} 


14 ئیتر چۆن له‌ یه‌كێك ده‌پاڕێنه‌وه‌ كه‌ باوه‌ڕیان پێی نه‌هێنابێت؟ چۆن باوه‌ڕ به‌ یه‌كێك ده‌هێنن ئه‌گه‌ر نه‌یانبیستبێت؟ چۆنیش بێ ڕاگه‌یه‌نه‌ر ده‌بیستن؟ 15 هه‌روه‌ها چۆن ڕاده‌گه‌یێنن ئه‌گه‌ر نه‌نێردرابن؟ وه‌ك نووسراوه‌: {چه‌ند جوانه‌ پێیه‌كانی ئه‌وانه‌ی موژده‌ی خۆشی ده‌ده‌ن!} 

